
KONTROL MOZIOA 

BALIABIDE IRAUNKOR ETA BERRIZTAGARRIETAN OINARRITUTAKO ENERGIA
EKOIZPEN ETA KONTSUMO EREDU BERRI BATERANZKO TRANTSIZIOA

AZKARTZEARI BURUZKOA

Jon Markel Ormazabal Gaztañagak, EH BILDU udal taldeko zinegotziak, Udalbatzaren Organo
Araudiko 98. artikulua oinarri,  mozio hau aurkezten du, Udalbatzan azter dadin.  Mozioa
2023ko azaroko Lurralde Garapeneko Batzordean aztertutako interpelazioaren ondorioa da.

JUSTIFIKAZIOA

“Neurri drastikoagoak behar dira, eta aldaketa azkartu beharra dago, Lurraren berotzea 1,5
gradura mugatzeko”. Hala ohartarazi du azaroaren 14an kaleratu den Ekintza Klimatikoaren
Egoera txostenak, aurtengoak.

Klima  krisiari  aurre  egiteko  aldaketak  motelegiak  dira  erabakigarriak  diren  sektore  ia
guztietan,  hala  nola,  erregai  fosilei,  deforestazioari  eta  garraio  publikoari  begirako
neurrietan. Energiari dagokionez, bestalde, txostenak dio eguzki eta haize bidezko energia
ekoizpena urteko % 24 handitu behar dela (egungo hazkundea % 14koa baita). Txostenaren
egileetako batek, Claire Fyson ikerlariak, zera adierazi du: “Zerbait ez dabil ondo. Energia
garbien merkatuek gora egin dute, eta mundu osoko gobernuek ekin egin beharko liokete.
Aldiz, diru publikoa erabiltzen dute iragan fosilari eusteko”.

Hilabete  goiti  lehenago,  urriaren  4an,  Cristina  Enea  Fundazioak  eta  Marisol  Garmendia
zinegotzi ordezkariak Donostiako Iraunkortasunaren eta Klimaren 2022ko Txostena aurkeztu
zuten. 

Marisol  Garmendia  pozik  agertu  zen aurkezpenean,  eta adierazi  zuen  hiriak  “maila  ezin
hobean”  jarraitzen  duela  txostenak  jasotako  hainbat  parametrotan,  hala  nola,
atmosferarako emisioen murrizketan edo uraren eta airearen kalitatean. Kontua da, Larrialdi
Klimatiko egoera honetan, eta azken ikerketek adierazten duten bezala, egiten dena egiten
dela ere, gehiago egitera beharturik gaudela, baldin eta hamarkada honetarako jarri ditugun
helburuak bete nahi baditugu.

Mozio honek DSS Klima 2050 planeko esku hartze estrategikoko esparru bati erantzun nahi
dio,  energia berriztagarriaren sorrera bultzatzeari, hain zuzen ere.

Donostiako Iraunkortasunaren eta Klimaren 2022ko Txostenaren arabera, 2019an nabarmen
handitu zen energia berriztagarrien ekoizpen zenbatetsia, batez ere biomasako instalazioak
areagotu zirelako, eta zehatzago, Txomin Eneko District  Heating instalazioaren ekoizpena
zela eta. Baina 2022an DH-en ekoizpenak behera egin du (% 23), 2.315.169 Wh-ra iritsiz.
Gainera, Donostiako Sustapenaren eguzki-energia fotovoltaikoen instalazioek 647.435 kWh
zenbatetsi ekoitzi dituzte 2022an, hau da, 2021ean baino % 16 gutxiago.

DSS Klima 2050 planean energia berriztagarriak bultzatzeko bi esku hartze nagusi jasotzen
dira. Alde batetik, eskaera akuilatu behar da, horretarako “jatorri berriztagarria duen energia
hornidura  bermez  kontratatuz  eta  iturri  berriztagarrien  sorrera,  banaketa  eta
merkaturatzearen  alde  egingo  duen  Energia  Zerbitzuen  udal  enpresa  baten  sorrera
aintzatetsiz”;  eta  beste  alde  batetik,  “iturri  berriztagarri  pribatuak  eta  autokontsumo
banatua txertatzea sustatu eta bultzatuz”.  Hala ere,  txostenean ez dago proiektu horien
garapenari buruz aipamen gehiago. Bai, ordea, 2023-2027 Gobernu Programan. “Donostia
berdea-klimaren aldeko apustua” atalean, eta zehatz-mehatz energia-komunitateei buruzko
puntuan,  zera  jasotzen  da  helburu  bezala:  “Etxeetan,  komunitateetan  eta  eraikin
publikoetan  energia  kudeaketa  eraginkorra  sustatzen  eta  errazten  duten  ekimenak,
proiektuak eta laguntzak aktibatzea”.

Krisi ekologikoa azkartzen ari da eta klima aldaketaren ondorioak gero eta nabarmenagoak
dira. Horrek nahitaez egin beharreko trantsizio sozio-ekologikoa azkartzea premiatzen du.
Eta aipagai dugun txostena irakurrita, bistakoa da Donostiak oraindik gabezia handiak dituela
etorkizunari berme guztiekin aurre egin ahal izateko.

Horregatik guztiarengatik, honako hau da behean sinatzen duen zinegotziak aurkeztutako

1.-  Donostiako  Udalbatzak  hertsatuki  eskatzen  dio  Udal  Gobernuari  abian  jar  dezala
donostiarrei autokontsumo energetikoari buruzko aholkularitza emateko energia bulegoa,
herritarrei  batez  ere  plangintzaren,  hirigintzaren,  legearen eta  fiskalitatearen eremuetan
laguntzeko.

2.- Donostiako Udalbatzak hertsatuki eskatzen dio Udal Gobernuari  energia elektrikoaren
ekoizpenaren  merkatuan bitartekaririk  gabeko zuzeneko  erosketa publikoa sustatzea eta
legegintzaldia amaitu baino lehen udal energia-merkaturatzaile bat sortzeko beharrezkoak
diren urratsak ematea. 

Donostian, 2023ko azaroaren 17an

Jon Markel Ormazabal Gaztañaga

